
Annotatsiya: Ushbu maqolada umumta’lim maktablarida molekulyar fizikani o‘qitishning bugungi kundagi metodik yon-
dashuvlari, mavjud muammolar hamda ularni bartaraf etish yo‘llari tahlil qilinadi. Molekulyar fizikani o‘qitishda zamonaviy 
pedagogik texnologiyalarni qo‘llashning ahamiyati ilmiy asosda asoslab beriladi.

Kalit so‘zlar: kreativlik, bilim, ko‘nikma, malaka, o‘qitish metodikasi, kompetensiyaviy yondashuv, interaktiv o‘qitish, ta’lim 
sifati.
Abstract: This article analyzes the current methodological approaches to teaching molecular physics in general educa-
tion schools, the existing problems, and the ways to overcome them. The importance of applying modern pedagogical 
technologies in teaching molecular physics is scientifically substantiated.

Key words: creativity, knowledge, skills, competence, teaching methodology, competency-based approach, interactive 
teaching, quality of education.
Аннотация: В данной статье анализируются современные методические подходы к преподаванию молекулярной 
физики в общеобразовательных школах, существующие проблемы и пути их решения. Научно обосновано зна-
чение применения современных педагогических технологий в обучении молекулярной физике.

Ключевые слова: креативность, знания, навыки, умения, методика преподавания, компетентностный подход, 
интерактивное обучение, качество образования.

KIRISH
Bugungi kunda umumta’lim maktablarida fizika fani nafaqat nazariy bilimlarni berish, balki o‘quvchilarda 

ilmiy dunyoqarash, mantiqiy tafakkur va amaliy ko‘nikmalarni shakllantirish vazifasini ham bajaradi. Molekulyar 
fizika moddiy dunyoning mikrostrukturasi va uning qonuniyatlarini ochib berishi bilan ahamiyatlidir. Umum-
ta’lim maktab o‘quv dasturida ushbu bo‘lim odatda 8-9-sinflarda o‘qitiladi va o‘quvchilarning keyingi bosqich-
dagi (10-11-sinflar hamda oliy ta’lim) bilimlari uchun tayanch vazifasini bajaradi. So‘nggi yillarda ta’lim tizimida 
kompetensiyaviy yondashuv asosida o‘qitish konsepsiyasi joriy etilib, dars jarayonida o‘quvchilarning mustaqil 
izlanishlari va muloqotga kirishish qobiliyatini rivojlantirishga alohida e’tibor qaratilmoqda. Biroq amaliyotda 
darslar ko‘pincha nazariy bayon va standart misollar yechish bilan cheklanib qolmoqda. Tajriba-sinov ishlari 
hamda laboratoriya mashg‘ulotlari yetarli darajada tashkil etilmaydi, bu esa o‘quvchilarning ilmiy tajriba ko‘nik-
malarini rivojlantirish imkoniyatlarini cheklaydi. 

Tahlillar shuni ko‘rsatadiki, umumta’lim maktablarida molekulyar fizikani o‘qitishda quyidagi muammolar 
mavjud:

•	 laboratoriya jihozlari yetishmasligi – ko‘plab maktablarda tajriba asbob-uskunalari eskirgan yoki umuman 
yo‘q;

•	 metodik qo‘llanmalar kamligi – o‘quvchilarning yosh xususiyatlariga mos, interaktiv topshiriqlar bilan boyi
tilgan qo‘llanmalar yetarli emas;

•	 o‘qituvchilar malakasini oshirishdagi uzilishlar – zamonaviy o‘qitish texnologiyalaridan foydalanish bo‘yicha 
muntazam kurslar yetarlicha o‘tkazilmaydi;

•	 o‘quvchilar motivatsiyasi pastligi – mavzularning real hayot bilan bog‘lanmaganligi natijasida o‘quvchilar 
qiziqishi susayadi.

MAVZUGA OID ADABIYOTLAR SHARHI 
Mavjud muammolarning kelib chiqish sabablariga to‘xtalsak, laboratoriya jihozlari yetishmasligining sababi 

maktablarning moddiy-texnik bazasi yangilanmasdan uzoq yillar davomida bir xil holatda qolgan. 1990-yillar 
oxiridan boshlab ayrim hududlarda ta’limga ajratilgan mablag‘ning kamayishi natijasida yangi fizika laboratoriya 
uskunalari xarid qilinmagan va natijada tajribalar amalda ko‘rsatib berilmaydi, o‘quvchilar mavzuni faqat nazariy 
jihatdan qabul qiladi. Metodik qo‘llanmalarning kamligidan kelib chiqayotgan muammo sababi “Molekulyar 
fizika” fani bo‘yicha milliy metodik qo‘llanmalar va interaktiv topshiriqlar to‘plami yetarli darajada ishlab chiqil-
magan, o‘quv dasturidagi yangiliklar tez-tez o‘zgaradi, ammo ularga mos yangi materiallar o‘z vaqtida nashr 
etilmaydi. Natijasida o‘qituvchilar ko‘pincha eski uslubdagi kitoblarga tayanadi, bu esa zamonaviy pedagogik 
yondashuvlarni qo‘llashga to‘sqinlik qiladi. 

O‘qituvchilar malakasini oshirishdagi uzilishlarning sababi malaka oshirish kurslari muntazam o‘tkazilmaydi 
yoki ko‘proq nazariy ma’lumot bilan chegaralanadi, ko‘plab maktab o‘qituvchilari zamonaviy axborot texnolo
giyalari va virtual laboratoriya dasturlaridan foydalanish bo‘yicha yetarli tayyorgarlikka ega emas. Natijada 
o‘qituvchilar yangi metodlarni tatbiq etishda qiynaladi va dars jarayoni an’anaviy shaklda qoladi. O‘quvchilar 
motivatsiyasi pastligining sababi molekulyar fizika mavzulari ko‘pincha real hayot misollari bilan boyitilmaydi, 
shuningdek, tajribalar yetishmasligi ularni mavzudan uzoqlashtiradi. Bundan tashqari, zamonaviy ta’limda 
fanlararo bog‘liqlik yetarli darajada qo‘llanilmaydi [5; 10] va natijada o‘quvchilar mavzuni “quruq nazariya” sifatida 
qabul qiladi hamda mustaqil izlanishga qiziqmaydi. 

Yuqorida keltirilgan muammolarni bartaraf etish bo‘yicha quyidagi yechimlar taklif etiladi:

•	 laboratoriya bazasini modernizatsiya qilish, jumladan, zamonaviy virtual laboratoriya dasturlarini (PhET 
Interactive Simulations, Crocodile Physics) joriy etish va hududiy ta’lim markazlari orqali maktablar o‘rta-
sida mobil laboratoriyalar tashkil etish [9];

•	 metodik materiallarni boyitish, ya’ni molekulyar fizika bo‘yicha milliy elektron resurslar bankini yaratish va 
bepul onlayn foydalanish imkoniyatini berish, shuningdek, fanlararo integratsiyaga asoslangan ko‘rgazmali 
dars ishlanmalari va o‘quv videolarini tayyorlash [7];

•	 o‘qituvchilar malakasini oshirishda uzluksiz kasbiy rivojlanish (CPD) tizimini joriy etish, unda har yili kamida 
bir marta laboratoriya ishlari bo‘yicha amaliy seminarlar o‘tkazish [8; 9] va raqamli texnologiyalarni qo‘llash 
bo‘yicha masofaviy kurslar tashkil etish [6];

•	 o‘quvchilar motivatsiyasini oshirish maqsadida molekulyar fizikadagi nazariy tushunchalarni kundalik hayot-
dagi hodisalar bilan bog‘lash (masalan, issiqlik o‘tkazuvchanligi, gazlar bosimi) hamda “STEM” yondashuvi 
asosida loyihaviy ishlarni tatbiq etish [10]. 

Xalqaro tajriba shuni ko‘rsatadiki, laboratoriya jihozlari yetishmovchiligi muammosini to‘liq bartaraf etish 
uchun qimmat texnik vositalar bilan bir qatorda raqamli simulyatsiyalar keng qo‘llanadi [UNESCO, 2021]. 
Shuningdek, metodik ta’minotning kuchayishi o‘quvchilarning bilim sifati va qiziqishini oshirishga bevosita ta’sir 
ko‘rsatadi [6]. Zamonaviy ta’lim jarayonida molekulyar fizikani o‘qitishda innovatsion yondashuvlar samarali 
bo‘lishi mumkin. Bular interaktiv metodlar – “Aqliy hujum”, “Debat”, “Keys-stadi” kabi metodlardan foydala
nishdir. Undan tashqari, ayrim interaktiv metodlarni molekulyar fizika bo‘yicha qo‘llash ssenariylari ham sama-
rali natija beradi. Masalan, tengdoshlar orqali o‘qitish metodida (1) qisqa mini-ma’ruza → (2) konsept-savol 
(masalan: “Ideal gazda bosimning kelib chiqish mexanizmi nimaga bog‘liq?”) → (3) yakka javob → (4) juftlikda 
muhokama → (5) qayta ovoz berish → (6) o‘qituvchi izohi bosqichlari qo‘llanadi. Bu metod natijasida konsep-
tual diagnostika va tengdosh tushuntirishi bir vaqtda ishlaydi, chunki ko‘rsatkichlar fizikada keng tasdiqlangan.

TADQIQOT METODOLOGIYASI
Mozayika metodini qo‘llashda ssenariy (gazlar kinetik modeli) quyidagicha tashkil etiladi: 4 ta kichik mavzu:

A)	 zarrachalarning taqsimoti va tezligi;

B)	 bosimning molekulyar talqini;

C)	 harorat – o‘rtacha kinetik energiya;

D)	 ideal va real gaz farqi. Har bir “ekspert” o‘z bo‘limini o‘rganib chiqib, aralash guruhga qaytadi va boshqa-
larga tushuntiradi.

lanishda, masalan, “Diffuziya va Braun harakati” mavzusini o‘quvchilar avval taxmin qiladilar (qaysi idishda 
diffuziya tezroq sodir bo‘ladi?), so‘ng vizual tajribani kuzatadilar (video yoki sinf tajribasi), keyin esa molekulyar 
asosda izoh beradilar. Bu metod yordamida sinfda muammoli vaziyat vujudga keltirilib, o‘quvchilar noto‘g‘ri 
tasavvurlarni aniqlaydilar va to‘g‘rilaydilar.

Muammoli ta’lim va loyihaviy ta’lim metodida “Issiqlik almashinuvi” mavzusi asosida “Termos idish dizaynini 
yaxshilang” vazifasi beriladi. Bu jarayonda cheklovlar va o‘lchov rejalari belgilanadi, issiqlik yo‘qotilishi model-
lashtiriladi, yakunda hisobot va taqdimot taqdim etiladi.

Simulyatsiya-asosli o‘qitishda (PhET) molekulyar fizika bo‘yicha tavsiya etiladigan simulyatsiyalar – Gas 
Properties, States of Matter, Diffusion, Balloons and Buoyancy orqali o‘quvchilar tasavvur qila olmaydigan 
qonun va qonuniyatlarni aniqlash imkoniga ega bo‘ladilar.

Bu jarayonda hajmni o‘zgartirish, zarrachalar soni, bosim va harorat bog‘liqliklarini grafik ko‘rinishida ku
zatish, shuningdek “qanday sharoitda ideal tenglama yaxshi ishlaydi?” kabi metakognitiv savollardan foyda
laniladi. PhET dizayni va qo‘llanishi bo‘yicha tadqiqotlar uning motivatsiya va konseptual rivojlanishga ijobiy 
ta’sir ko‘rsatishini ko‘rsatadi.

TAHLIL VA NATIJALAR
Virtual laboratoriyalar – tajriba asboblari yetishmagan sharoitda kompyuter dasturlari yordamida modellash 

vositasidir. Virtual laboratoriya – bu maxsus dasturiy ta’minot asosida yaratilgan, real laboratoriya jarayonlarini 
interaktiv tarzda modellashtiruvchi platforma bo‘lib, foydalanuvchiga tajribalarni bajarish, natijalarni kuzatish va 
tahlil qilish imkonini beradi [11]. Virtual laboratoriyadan foydalanishning yutuqli tomonlari quyidagilardan iborat:

a)	 xavfsizlik – kimyoviy, fizik yoki biologik tajribalarda yuzaga kelishi mumkin bo‘lgan xavf omillarini yo‘q 
qiladi [15];

b)	 qulaylik – o‘quvchilar istalgan joy va vaqtda laboratoriya ishlarini bajarishlari mumkin [15];

c)	 tejamkorlik – laboratoriya jihozlari va sarf materiallariga ketadigan xarajatlarni kamaytiradi [16];

d)	 moslashuvchanlik – murakkab jarayonlarni sekinlashtirish, tezlashtirish yoki qayta takrorlash imkonini 
beradi. 

Virtual laboratoriyadan foydalanishning kamchiliklari quyidagilardan iborat:

•	 real tajribaga to‘liq alternativ emas, chunki sezgi organlari orqali olingan tajribaviy ko‘nikmalar (masalan, 
qo‘l bilan o‘lchash, real asboblarni boshqarish) yetarli darajada rivojlanmasligi mumkin [12];

•	 texnik infratuzilma yetishmovchiligi bo‘lgan hududlarda samaradorligi past bo‘lishi ehtimoli bor [11].

O‘zbekiston umumta’lim maktablarida molekulyar fizika laboratoriya ishlarini bajarishda PhET Interactive 
Simulations, Labster, Crocodile Physics kabi virtual laboratoriya platformalaridan foydalanish o‘quvchilarning 
mavzuga qiziqishini oshirishi va tajriba o‘tkazish imkoniyatlarini kengaytirishi mumkin [14].

STEAM – bu an’anaviy STEM konsepsiyasiga san’at (Art) elementini qo‘shgan holda, o‘quvchilarning 
nafaqat texnik, balki ijodiy fikrlash qobiliyatlarini ham rivojlantiruvchi ta’lim modeli [17]. Ushbu yondashuv 
quyidagilarni o‘z ichiga oladi:

•	 S (Science) – ilmiy asoslar va qonuniyatlarni tushuntirish;
•	 T (Technology) – texnologiyalar yordamida o‘rganish; E (Engineering) – muammolarni loyihaviy yondashuv 

orqali hal etish;

•	 A (Art) – dizayn, estetika va ijodiy ifodani qo‘llash;
•	 M (Mathematics) – aniq hisob-kitob va mantiqiy tahlil qilish.

STEAM-integratsiya – molekulyar fizikani kimyo, biologiya va matematika bilan bog‘lab o‘qitish o‘quvchi-
larda fanga oid kompetensiyani rivojlantiradi. Bunga bir qancha misollar keltirish mumkin:

a)	 Science – gaz qonunlarini tajribaviy va virtual laboratoriyalar orqali o‘rganish;

b)	 Technology – PhET yoki Labster platformalarida molekulalar harakatini modellashtirish;

c)	 Engineering – issiqlik almashinuv qurilmasi yoki diffuziya tajriba apparatini loyihalash;

d)	 Art – molekulyar tuzilma va jarayonlarni grafik dizayn yoki animatsiya orqali ifodalash;

e)	 Mathematics – ideal gaz tenglamasini qo‘llab, real hayotdagi muammolarni yechish. 

STEAM-integratsiyasi asosida o‘qitishning yutuqli tomonlari quyidagilardan iborat:

•	 fanlararo bog‘liqlikni mustahkamlaydi;

•	 o‘quvchilarning ijodiy va tanqidiy fikrlashini rivojlantiradi;

•	 amaliy ko‘nikmalarni shakllantiradi [18];

•	 ta’lim jarayonini motivatsion va interaktiv qiladi.

STEAM-integratsiyasi asosida o‘qitishda kamchiliklar ham mavjud:

•	 o‘qituvchilarning STEAM metodologiyasi bo‘yicha malakasi yetishmaydi;

•	 o‘quv-metodik materiallar yetarli emas;

•	 texnik jihozlar va dasturiy vositalar kam [20].

Amaliy loyiha ishlari – o‘quvchilarni kichik ilmiy loyihalarni ishlab chiqishga jalb qilish orqali ularning 
kreativlik qobiliyatini shakllantirish mumkin.

XULOSA
Umumta’lim maktablarida molekulyar fizika bo‘limini o‘qitishning hozirgi holati, mavjud muammolar va 

ularni bartaraf etish yo‘llarini tahlil qilish shuni ko‘rsatadiki, o‘qitish jarayoniga zamonaviy metod va texnologi-
yalarni tatbiq etish ta’lim sifatini sezilarli darajada oshirishi mumkin. Xususan, laboratoriya ishlari samarador-
ligini oshirish, virtual tajriba dasturlarini joriy etish va fanlararo integratsiyani kuchaytirish – o‘quvchilarda fanga 
bo‘lgan qiziqishni oshiradi, ilmiy dunyoqarashni shakllantiradi hamda kompetensiyaviy yondashuv talablariga 
javob beradi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

